
Skýrslan fjallar um jarðgrunnskortlagningu ofan þéttbýlisins í Eskifirði. Unnið var jarðgrunnskort í 

mælikvarðanum 1:5.000 sem lýsir setgerðum, landformum og landmótunarferlum. Meginmarkmið 

verkefnisins var að kortleggja jarðgrunn (laus jarðlög) með ítarlegum hætti og kanna tengsl 

jarðgrunnsaðstæðna við skriðuföll í Eskifirði. Sérstök áhersla var lögð á kortlagningu landforma sem tengjast 

skriðuföllum. 

Meginniðurstöður verkefnisins sýna að utan farvega vatnsfallanna sem liggja gegnum þéttbýlið eru skriðuföll 

ekki algeng og ekki sjást skýr merki um sérstaklega stór skriðuföll, t.d. í líkingu við Búðareyrarskriðuna á 

Seyðisfirði árið 2020. Ummerki minni skriðufalla sjást víða í hlíðinni ofan byggðarinnar en flest þeirra eru forn 

og óljós. Helstu svæðin eru eftirfarandi:  

Innan Grjótár hafa skriður í gegnum tíðina náð niður á láglendið en ekki sjást merki um nýleg stór skriðuföll 

þar. Neðan Lambeyrardals, ofan miðhluta byggðarinnar, eru bæði heimildir og ummerki eftir skriðföll úr 

þykkum jökulruðningi í hlíðinni, en þær skriður virðast hvorki hafa verið stórar né náð langt niður hlíðina. 

Neðan Kolabotna er þykkur setbunki sem hefur tilhneigingu til að hnikast til í mikilli rigningatíð. Óvíst er hvers 

eðlis þær hreyfingar eru og hvort þær geti leitt til djúpstæðra og efnismikilla skriðufalla. Mikilvægt er að viðhafa 

reglulegt eftirlit og vöktun á svæðinu, sérstaklega í tengslum við langvarandi rigningar.  

Yst í setbunkanum neðan Kolabotna og skammt utan hans, ofan ysta hluta byggðarinnar, er mest um nýleg 

ummerki skriðufalla við þéttbýlið. Af því má ætla að þar séu einna mestar líkur á skriðuföllum utan 

meginfarveganna komandi misserum. Sé horft til Eskifjarðar í heild sinni þá sýna ummerki á aurkeilum í 

hlíðarfæti Hólmatinds að þar eru skriðuföll langalgengust. Heimildir eru um fjölda skriðufalla sem hafa lokað 

vegum og valdið landskemmdum sem staðfesta það. 

Tekið skal fram að í skýrslunni er hvorki lagt formlegt mat á hættu vegna skriðufalla né líkur á þeim. 

Jarðgrunnskortlagningin sem hér er kynnt, ásamt öðrum heimildum, varpar ljósi á aðstæður og atburði sem 

orðið hafa í fyrndinni og getur þannig lagt grunn að umræðu og ályktunum um hugsanlega skriðuatburði í 

framtíðinni.   

Jarðgrunnskortið og skýrsla þessi eru liður í verkefninu Jarðgrunnskortlagning skriðufallasvæða við byggð sem 

Náttúrufræðistofnun vinnur í samstarfi við Ofanflóðasjóð. 

1 INNGANGUR 

Í desember árið 2020 varð mikil skriðuhrina á Austfjörðum í kjölfar langvarandi rigninga og mikillar 
uppsafnaðar úrkomu á svæðinu. Eftirminnilegust fyrir flesta eru líklega stóru skriðuföllin á Seyðisfirði 
sem ollu mikilli eyðileggingu og sköpuðu fólki verulega hættu. Við Eskifjörð urðu skriðuföll mun minni 
í sniðum, enda var úrkoma í þessu tiltekna veðri minni þar og aðstæður að nokkru leyti frábrugðnar 

þeim á Seyðisfirði. Engu að síður urðu talsverðar hreyfingar á setlögum eða lausum jarðlögum sem 

hylja berggrunninn ofan ysta hluta þéttbýlisins á Eskifirði. Hreyfingarnar kölluðu á nokkuð víðtæka 
rýmingu íbúðarhúsnæðis þar sem talsverð óvissa ríkti um framvindu atburðanna.  

Saga ofanflóða við þéttbýlið á Eskifirði er þónokkur og er þá einkum um að ræða krapaflóð og 

vatnsflóð sem verða í tengslum við úrhellisrigningar og asahlákur. Algengast er að tjón og vandræði 

hljótist af rofi og framburði í tengslum við flóð í farvegum meginvatnsfallanna þriggja sem renna um 
bæinn og er þá stundum um að ræða óljósa blöndu vatnsflóða, krapaflóða og aurflóða. Eiginlegar 
aurskriður, þar sem fyllur lausra jarðlaga hlaupa fram utan meginárfarveganna, eru tiltölulega fátíðar 

en hafa þó fallið hér og þar í hlíðinni ofan þéttbýlisins. Þekktir eru nokkrir atburðir þar sem óræð blanda 

vatns-, aur- og krapaflóða hefur valdið miklu eignatjóni- og allavega í einu tilfelli manntjóni. Hinsvegar 
eru ekki heimildir um sérstaklega stórar aurskriður sem valdið hafa miklu tjóni eða mannskaða. Nánar 
er fjallað um skriðuföll í Eskifirði í kafla 3.3. hér að aftan. 

Í kjölfar atburðanna á Austfjörðum í desember 2020 hófst vinna við endurmat á fyrirliggjandi 

jarðfræðigögnum og þekkingu á jarðfræðiaðstæðum á helstu skriðufallasvæðum við byggðir landsins. 
Nokkrar stofnanir unnu sameiginlegt minnisblað undir forystu Veðurstofu Íslands um stöðu þessara 

mála (Veðurstofa Íslands, 2021). Ein af meginniðurstöðunum þeirrar vinnu var að ráðast þyrfti í ítarlega 
jarðgrunnskortlagningu ásamt endurskoðun á jarðgrunnsaðstæðum og sögu skriðufalla á þessum 

svæðum. Atburðirnir í desember 2020 í Eskifirði voru, líkt og á Seyðisfirði, lærdómsríkir og sýndu fram 

á brýna þörf fyrir rannsóknir og jarðfræðikortlagningu ofan þéttbýlisins á Eskifirði. Í framhaldinu hófst 

vinna við rannsóknir á jarðgrunnsaðstæðum og jarðgrunnskortlagningu, í fyrstu með áherslu á þau 
svæði sem voru á hreyfingu við ysta hluta byggðarinnar í desember 2020.  

Markmið ítarlegrar jarðgrunnskortlagningar í Eskifirði er að afla upplýsinga um gerð og uppruna 

setlaga, eiginleika þeirra, útbreiðslu og eftir atvikum þykkt í fjallinu ofan byggðarinnar. Jafnframt er 
markmiðið að varpa ljósi á þau landmótunarferli sem hafa mótað landslag og yfirborðsjarðlög í 

Eskifirði, með áherslu á ummerki skriðufalla ofan þéttbýlisins, og þannig öðlast betri vitneskju um hvar 

og hvers konar skriðufalla megi vænta í framtíðinni. Ítarleg jarðgrunnskortlagning getur einnig bætt 
þekkingu á skriðusögu einstakra svæða þar sem oft finnast jarðfræðileg ummerki skriðufalla sem ekki 

hafa verið skráð í ofanflóðagnagrunninn. Jarðgrunnskortlagning á ofanflóðasvæðum eins og Eskifirði 
er því ætlað að bæta þekkingu á aðstæðum lausra jarðlaga og varpa ljósi á þá hættu sem af þeim getur 
stafað. 

Í skýrslunni er megináhersla lögð á að lýsa jarðgrunnskortlagningu og athugunum ofan Eskifjarðar. 

Fjallað er um skriðufallasögu, eðli skriðufalla í samhengi við jarðgrunnsaðstæður í Eskifirði, helstu 
skriðufallasvæðin og vikið að mögulegri hættu af þeim sökum.  

2 FYRRI RANNSÓKNIR 

Nokkrar kannanir og rannsóknir á aðstæðum tengdum skriðuföllum í Eskifirði hafa verið unnar og 
liggja niðurstöður þeirra fyrir í formi greinargerða, minnisblaða eða óbirtra vinnugagna. Útgefnar 

skýrslur eða vísindagreinar um jarðfræði og tengsl hennar við skriðuföll í Eskifirði eru hins vegar mjög 
fáar. Þar ber helst að nefna hættumatsskýrslu Veðurstofu Íslands þar sem fjallað er um mikilvægi 
jarðfræðiaðstæðna, veðurfars og landslags í tengslum við skriðufallahættu í Eskifirði, ásamt því að 

setmyndanir og landmótun voru kortlögð í grófum dráttum (Esther H. Jenssen og Thomas Sönser, 

2002). 

Ofanflóðasaga Eskifjarðar er ágætlega þekkt frá því byggð hófst þar. Kristín Ágústsdóttir (2002) gerði 
vel grein fyrir ofanflóðasögu Eskifjarðar og setti í samhengi við aðstæður í Eskifirði, svo sem veður, 
landslag og staðhætti. Ofanflóðasaga Austurlands, þar á meðal Eskifjarðar, sem byggist á rituðum 

heimildum úr tímaritum, bókum og annálum, var tekin saman í nokkrum skýrslum Halldórs G. 

Péturssonar og samstarfsaðila hans (1991, 1992, 1993, 2000, 2001a, 2001b). Byggðasaga húsa og 
byggðarlaga hefur einnig vægi í þessu samhengi og var hún skráð fyrir Eskifjörð af Kristínu 
Ágústsdóttur (2000).  

Talsvert er til af óbirtum jarðfræðigögnum frá svæðinu í vörslu Veðurstofu Íslands og 

Náttúrufræðistofnunar. Þar er meðal annars um að ræða greiningar og kortlagningu setlaga í hlíðinni 
ofan ytri hluta þéttbýlisins sem unnin var með borunum og greftri könnunarhola árin 2021 og 2022. 
Einnig liggja fyrir gögn úr vettvangskönnunum og mælingum ofan bæjanna Engjabakka og 

Högnastaða, skammt utan þéttbýlisins.  

Auk þessa liggur fyrir nokkuð af rannsóknum frá Austurlandi á ýmsum sviðum jarðfræðinnar, sem birst 
hafa í vísindagreinum og skýrslum, einkum á sviði strúktúrjarðfræði, bergfræði og 
berggrunnskortlagningar og rannsókna á jökul- og sjávarstöðubreytingum við lok síðasta jökulskeiðs. 

Þessar rannsóknir geta nýst við mat á aðstæðum og hættu vegna skriðufalla. Ekki er gerð tæmandi 

grein fyrir þeim hér en vísað er til þeirra eftir því sem við á í umfjöllun um jarðfræði Eskifjarðar. Einnig 
er vert að nefna skýrslu Árna Hjartarsonar (1981) og samstarfsfélaga hans um vatnafar Austurlands. 

Þar er fjallað um helstu einkenni jarðgrunns eða lausra jarðlaga við þéttbýli og víða um sveitir á 
Austurlandi. Í skýrslunni eru birt gróf jarðgrunnskort frá mörgum skriðufallasvæðum við byggð á 

Austfjörðum, þótt  ekki sé fjallað sérstaklega um jarðfræðina í samhengi við skriðuföll. 

3 AÐSTÆÐUR 

3.1 Svæðislýsing 

Kaupstaðurinn Eskifjörður er staðsettur norðanmegin í samnefndum firði sem gengur til norðvesturs 
úr Reyðarfirði (1. mynd). Könnunarsvæðið spannar hlíðina ofan við þéttbýlið á Eskifirði og býlið 

Eskifjörð. Svæðið nær frá jarðgöngunum, um 500 m vestan þéttbýlisins, og austur fyrir Mjóeyri sem er 
skammt utan þess.  

Byggðin stendur í rótum samfelldrar hlíðar sem er bæði hæst og bröttust yfir innri hluta bæjarins, 

innan við og umhverfis Bleiksá. Þar er halli hlíðarinnar víða um 15ӛ20° og meiri framan í stöku stöllum 
og brúnum. Hlíðin nær víðast upp í um 350ӛ400 m hæð en þar minnkar hallinn og við taka stallar og 

hallalitlir  dalbotnar sem skilja að hlíðina sem byggðin stendur í og fjöllin sem rísa hæst tæplega 1100 
m yfir sjávarmáli norðan fjarðarins.  

Yfir innsta hluta byggðarinnar er stallurinn mjóstur en þó nægilega breiður til að þar stöðvist grjóthrun 

og smáskriður úr brattri hlíð Harðskafa sem rís þar ofan við og endar í knappri brún í um 600 m hæð. 

Austan og ofan Harðskafa er Ófeigsdalur sem hækkar jafnt og þétt til norðurs, en fyrir botni hans ná 

hæstu fjallstopparnir um 1100 m hæð. Næst til austurs er Ófeigsfjall, um 700 m hátt, sem skilur 
Ófeigsdal frá mun breiðari og flatari dalbotni ofan mið- og ysta hluta bæjarins, Lambeyrardal. Hlíðar 
Ófeigsfjalls eru brattar. Efst eru klettabelti en neðan þeirra lítt gróin skriðurunnin hlíð sem einkennist 
af grjóthruni og smáskriðum sem einnig á við fjallshlíðina fyrir botni Lambeyrardals. Undirlendi á 

stallinum neðan Ófeigsfjalls og brattra hlíða fyrir botni Lambeyrardals er það mikið að ólíklegt er að 
skriður og grjóthrun nái fram af stallinum og niður í hlíðina ofan bæjarins. Botn Lambeyrardals, sem er 

um 1,5 km bæði á breidd og lengd, einkennist hins vegar af flatlendi eða ávölum hólum og hryggjum 

þöktum jökulruðningi. Austan Lambeyrardals stendur Hólmgerðisfjall ofan Mjóeyrar og markar 
austurmörk könnunarsvæðisins.  

1. mynd. Yfirlitskort af Eskifirði og helstu kennileitum. 

Svæðið ofan byggðarinnar er víðáttumikið og getur vatnsflaumur úr Ófeigsdal og Lambeyrardal orðið 
afar mikill og valdið vandræðum þegar langvarandi rigningatíð gengur yfir eða asahláka verður að 

vetri. Vatnavextir í ánum eru algengasta orsök vandræða sem tengjast náttúruöflunum í bænum 
(Esther H. Jenssen og Thomas Sönser, 2002). Framburður setefna og rof í tengslum við flóð í ánum hafa 

oft valdið röskun og tjóni í bænum. Auk þess hafa krapaflóð og aurskriður stöku sinnum borist niður 

farvegina og valdið skaða (Halldór G. Pétursson, 1991, 1992; Halldór G. Pétursson og Hafdís Eygló 

Jónssdóttir, 2001b; Kristín Ágústsdóttir, 2002).    

Allmargir lækir og nokkrar ár falla niður hlíðina ofan byggðarinnar. Flest eru vatnsföllin lítil að jafnaði 
en fimm þeirra hafa grafið áberandi farvegi í hlíðina (2. mynd). Talsverður setframburður hefur orðið 

með ánum úr dölunum í gegnum tíðina og hafa aurkeilur myndast í hlíðarfætinum þar sem árnar renna 
í gegnum byggðina. Aurkeilurnar sjást illa nú til dags þar sem þær eru að mestu komnar undir 

mannvirki sem reist voru fyrir mörgum áratugum (Kristín Ágústsdóttir, 2000). Helstu vatnsföllin eru 
fimm, talin frá vestri til austurs: Bleiksá sem á uppruna efst í Ófeigsdal, síðan Grjótá, Lambeyrará og 

Ljósá sem allar eiga upptök í Lambeyrardal, og austast Hlíðarendaá sem sprettur fram undan þykkum 

setbunka eða framhlaupsurð vestan í Hólmgerðisfjalli. Vatnasvið Bleiksár er stærst og verður hún 

jafnframt mest og illúðlegust í stórrigningum (Jensen og Sönser, 2002). 

2. mynd. Horft niður hlíðina ofan miðhluta þéttbýlisins á Eskifirði. Nokkurra metra þykkur jökulruðningur 
þekur ávalar hæðir og hjalla niður með Lambeyrará. Ljósm. Skafti Brynjólfsson, 25. júní 2024.  

Austarlega ofan byggðarinnar, þar sem gamli þjóðvegurinn upp í Oddsskarð liggur, er skál sem nefnist 
Kolabotnar. Bæði Ljósá og Hlíðarendaá renna fram af brattri brekkubrún ofan Kolabotna og þaðan um 

þykkan setbunka neðan skálarinnar niður í gegnum byggðina. Hreyfinga hefur stundum orðið vart á 
setbunkanum neðan Kolabotna en óvissa ríkir um eðli þeirra. Nánar er fjallað um Kolabotna og 

aðstæður þar í niðurstöðu- og umræðuköflum skýrslunnar.  

Fjallshlíðin vestan við Grjótá er vaxin þéttu lyngi, kjarri og lúpínu. Inn á milli eru rofsár eða gömul 

skriðör, sértaklega umhverfis lækjarfarvegi (3. mynd). Þar sést að jarðvegur er lítill og sennilega hvergi 
þykkur eða samfelldur yfir stór svæði þrátt fyrir gróskumikinn gróður. Efst í hlíðinni, upp undir brúninni 
þar sem stallurinn tekur við í um 400 m hæð, verður talsverð breyting á gróðri og við tekur meira 

mólendi með hálfgrónum melkollum inn á milli. Austan Grjótár er fjallshlíðin gróðurminni. Farvegir 
Grjótár og Lambeyrarár eru lítt grónir og lítt eða ógrónir hryggir og melhólar eru áberandi í hlíðinni (2. 

mynd). Stallurinn og dalbotnarnir ofan byggðarinnar, sérstaklega botn Lambeyrardals, eru ágætlega 
grónir. Set hylur þar yfirborð berggrunnsins að mestu og jarðvegur hylur víða aðrar setgerðir. 

3. mynd. Í forgrunni kannar jarðfræðingur skriðublandað strandset skammt frá efstu og innstu húsum 

Eskifjarðar. Raflínan stendur á efstu fornu fjörumörkum en strandhjallarnir eru bláir af lúpínubreiðum. 
Ofarlega til hægri sést myndarlegur foss í Bleiksá. Skammt ofan fossins er hjalli eða stallur sem liggur 
eftir endilangri hlíðinni ofan byggðarinnar. Neðan hans er kjarri gróin hlíð með þunnum jökulruðningi og 

fjölda lítilla farvega. Efst á myndinni sjást fjöllin Harðskafi til vinstri og Ófeigsfjall til hægri rísa ofan 

stallsins í miðri hlíðinni. Ljósm. Skafti Brynjólfsson, 24. júní 2024. 

 
Sunnan fjarðarins, andspænis byggðinni, rís Hólmatindur um 1000 m hár. Fjallið er mjög bratt, girt 
hamrabeltum ofan til og skorið af fjölda farvega frá efstu brún niður undir þjóðveginn sem liggur um 

neðsta hluta fjallshlíðarinnar (4. mynd). Ummerki skriðufalla eru víða greinileg í hlíðarfæti Hólmatinds 

og sum staðar ná myndarlegar aurkeilur niður að gömlum túnum og býlum á láglendinu.  

Svæðið sunnan fjarðar var ekki til sérstakrar skoðunar að þessu sinni og því var kortlagning þess og 

frekari lýsing látin bíða að sinni. 

4. mynd. Hólmatindur rís um 1000 m hár sunnan Eskifjarðar. Grjóthrun og skriðuföll eru þar tíð í 

snarbröttum klettahlíðum og farvegum fjallsins. Stórar aurkeilur, alsettar ummerkjum skriðufalla frá 
ýmsum tímum, eru í hlíðarfæti fjallsins. Ljósm. Skafti Brynjólfsson, 24. júní 2024. 

3.2 Jarðfræði 

Þegar jarðfræði Eskifjarðar er skoðuð í samhengi við skriðuvirkni á svæðinu sést að bæði jarðgrunnur 

og berggrunnur skipta miklu máli. Jarðgrunnur eða setmyndanir tengdar jökulvirkni síðasta 

jökulskeiðs og framhlaupum í kjölfar þess sitja í hlíðinni neðan Lambeyrardals og Kolabotna ofan mið- 
og ytri hluta þéttbýlisins. Þessar setmyndanir skipta miklu máli fyrir sögu skriðufalla og hreyfinga 
lausra jarðlaga í Eskifirði. Þar eru setlögin langþykkust, sem eitt og sér skapar forsendur fyrir 

efnismiklum skriðuföllum. Auk þess hafa setlögin verið uppspretta aurflóða og framburðar í 

meginvatnsföllunum sem renna um þéttbýlið. Setið virðist hins vegar víðast hvar vera fremur 
einsleitur, grófur jökulruðningur eða framhlaupaset sem er tiltölulega stöðugt. Ekki liggja fyrir 

nákvæm gögn eða lýsingar á fínefnaríkum eða leirkenndum lögum í setbunkanum sem gætu haft 
afgerandi áhrif á skriðuhættu með því að mynda skriðfleti eða sérstök upptakasvæði skriðufalla.  

Gerð berggrunns og samspil hans við frostveðrun hátt til fjalla getur einnig haft áhrif á framboð setefna 
eða ӔfóðMJKӑ fyrir skriðuföll í giljum og undir klettabeltum. Sem dæmi má nefna að skriðuvirkni í giljum 
Hólmatinds er talin tengjast ákafri frostveðrun hraunlaganna sem veldur því að frostveðrunarset 

safnast fyrir í farvegum og berst að lokum niður á aurkeilurnar með skriðuföllum úr giljunum. 

Bergrunnskortlagning bendir jafnframt til þess að berggrunnsjarðfræðin sé afgerandi fyrir tilurð 
berghlaupa og seinni tíma hreyfingar framhlaupsurða sem finnast skammt utan og ofan þéttbýlisins á 

Eskifirði (Birgir V. Óskarsson og Martin S. Riishuus, 2019). Óregla í annars fremur einsleitum 
tertíerbergstafla, til dæmis súr berglög og gjóskulög, ummyndun berglaga, sprungur og staðbundinn 

mikill jarðlagahalli sem tengist virkni fornra megineldstöðva, er víða talinn mikilvægur áhrifaþáttur í 

myndun berghlaupa og getur valdið síðbúnum hreyfingum eftir að þau falla (Booth og Pétursson, 
2025). Hreyfingar framhlaupsurða ofan Engjabakka og Högnastaða eru taldar geta tengst súrum berg- 
og gjóskulögum sem finnast í jarðlagastaflanum í jaðri Reyðarfjarðareldstöðvarinnar. Talið er að súru 
jarðlögin geti við ákveðnar aðstæður myndað einskonar skriðfleti, sérstaklega þegar mikið vatn er í 

jarðlögunum í tengslum við leysingar eða mikla bleytutíð. Við vatnsmettun geta súru lögin orðið þjál 

og stæðni þeirra minnkað, með þeim afleiðingum að þau aflagast og hnikast til eða að ofaná liggjandi 
setmassi skríður vegna þjálni laganna. Talið er að þetta geti skýrt þær hreyfingar sem verða af og til á 
framhlaupsurðunum ofan Engjabakka og Högnastaða og raunar víðar á landinu. 

Jarðfræði Austfjarða er að sumu leyti vel þekkt og ber þar helst að nefna rannsóknir Georgs Walker á 

bergfræði, jarðlagafræði og berggrunnskortlagningu á sunnanverðum fjörðunum (Walker, 1958). 

Einnig liggja fyrir ágætar rannsóknir og kortlagning á berg- og jarðlagafræði mið- og norðurhluta 
Austfjarða (Birgir V. Óskarsson, 2019). Þá hefur jökulhörfun og sjávarstöðubreytingar við lok síðasta 
jökulskeiðs fyrir um 10.000ӛ15.000 árum verið kortlögð í grófum dráttum á sunnaverðum Austfjörðum 

og Suðausturlandi (Norðdahl og Einarsson, 2001). 

3.2.1 Berggrunnur 
Bergstaflinn umhverfis Eskifjörð einkennist af basalthraunlögum með þunnum rauðleitum sand- og 
siltríkum setlögum á milli. Skammt utan Eskifjarðar, sunnan megin í Reyðarfirði, er hinsvegar 

talsvert um ísúr og súr hraunlög sem tengjast hinni fornu Reyðarfjarðareldstöð sem teygir sig frá 

Helgustöðum við miðjan fjörðinn allt suður í Fáskrúðsfjörð (4. mynd). Berggangar og innskot eru 
nokkuð algeng, einkum í nágrenni eldstöðvarinnar. Jarðlagahalli er víðast vestlægur og sumstaðar 
suðvestlægur. Á láglendi er hallinn um 7ӛ10° en minnkar með hæð og er um 2ӛ4° efst í fjöllum. 

Berggrunnurinn er þéttur og zeólítar fylla mestöll holrými í hraunlögunum. Af þessum sökum rennur 

stærstur hluti regn- og leysingavatns til sjávar á yfirborði án þess að hripa mikið niður í bergstaflann. 
Berggrunnurinn á Austfjörðum er víðast á Neogene-aldri og myndaðist fyrir um 10ӛ15 milljónum ára. 
Elstu hraunlögin finnast yst á annesjum og neðst í staflanum en þau yngstu efst og innar til landsins  

(Walker, 1958; Óskarsson og Riishuus, 2013).  

 

3.2.2 Jarðgrunnur  

Jarðgrunnsrannsóknir á Austfjörðum hafa verið fremur takmarkaðar, hvort sem litið er til 
jöklajarðfræði eða skriðufalla. Seyðisfjörður er þar helst undantekning, en þar hafa verið gerðar 
ítarlegar rannsóknir í tengslum við tíð og hættuleg skriðuföll undanfarna áratugi (Halldór G. Pétursson 

og Þorsteinn Sæmundsson, 1998; Þorsteinn Sæmundsson og Halldór G. Pétursson, 1999; Sigríður Sif 
Gylfadóttir o.fl., 2019 (sjá einnig heimildalista þar)). 

Jensen og Sönser (2002) kortlögðu gróflega setgerðir og landmótun í Eskifirði í tengslum við mat sitt á 

skriðuhættu við þéttbýlið. Kortlagning þeirra sýndi að jökulræn landform væru nær eingöngu uppi í 
dölum og hvilftum ofan Eskifjarðar og að yfirborðið væri víðast hulið jökulruðningi, jarðvegi og 

skriðuefni.  

Landslag í Eskifirði ber skýr merki um að jöklar hafi gegnt mikilvægu hlutverki við mótun svæðisins. 
Megindalurinn eða fjarðarbotninn er nokkur hundruð metra djúpur U-laga dalur sem jökull hefur 

mótað með því að fylla eða hálffylla fjörðinn og skríða út eftir honum við endurtekin jökulskeið á 

kvartertíma. Ofan einsleitra hlíða megindalsins, í um 500 m hæð yfir sjó, virðast hafa verið rofmörk því 
þar fyrir ofan verður talsverð breyting á landslagi. Í um 400ӛ500 hæð er víðast hvar stallur eða brún í 
hlíðinni umhverfis fjörðinn, nema fyrir botni fjarðarins þar sem hallar nokkuð jafnt upp á 
Eskifjarðarheiði að vatnaskilum. Upp af hjallanum sunnan og vestan fjarðarins eru hvilftir og skálar 

með bröttum og skriðurunnum hlíðum frá efstu toppum niður að skálarbotnunum þar sem finna má 

ummerki skálarjökla sem þar sátu og mótuðu hvilftirnar til forna (5. mynd).  

5. mynd. Eskifjarðarsel stendur á fornum strandsetsmyndunum. Sethjallar sjást skammt ofan 
húsþakanna og í sömu hæð hægra megin við miðja mynd eru efstu fornu fjörumörk í firðinum. Rétt ofan 

við miðja mynd er umræddur hjalli í um 500 m hæð. Efst í bakgrunni eru skálar milli brattra fjalla sem 

skálarjöklar sátu í líklega fyrir um 10.000 árum. Ljósm. Skafti Brynjólfsson, 24. júní 2024. 

 
Norðan fjarðarins og ofan stallsins eru landformin stærri og þar má fremur tala um þverdali en hvilftir. 

Þar sjást greinileg jökulummerki og fornar jaðarstöður skála- og daljökla. Utan bröttustu fjallshlíðanna 
er jökulruðningur algengasta setgerðin á yfirborði. Jökulruðningurinn er mjög misþykkur. Hann hylur 

berggrunninn að mestu í botni Eskifjarðar og á Eskifjarðarheiði auk þess sem hann þekur botna hvilfta 
og þverdala umhverfis fjörðinn. Grettistök og þunnar dreifur jökulruðnings finnast jafnvel upp undir 
toppum efstu fjalla fyrir botni Eskifjarðar. Í Lambeyrardal og í hlíðinni ofan mið- og ytri hluta 

þéttbýlisins er yfirborðið víða hulið jökulruðningi sem á köflum virðist nokkuð þykkur (6. mynd). 
Ofarlega í þverdölunum eru einnig jökulgarðar og setmyndanir eftir minni dal- og hvilftarjökla sem 

voru líklega virkir þegar megin jökullinn hörfaði úr Eskifirði eða náði niður í fjarðarbotninn í lok síðasta 

jökulskeiðs.  

Forn fjörumörk hafa verið könnuð lauslega og afstaða þeirra og aldur tengd aldursgreindum 
fjörumörkum í svipaðri hæð sunnar á Austfjörðum, t.d. í Berufirði og Breiðdal (Norðdahl og Einarsson, 
2001; Benediktsson o.fl. 2023a, 2023b, 2024). Skammt utan Eskifjarðar, um miðjan Reyðarfjörð, er forn 
strandmyndun sem myndaðist í tengslum við jaðarstöðu jökuls þar fyrir um 11.000 árum á yngra Drýas-

skeiði. Innar í firðinum, við Eskifjarðarsel innst í Eskifirði, eru einnig fornar strandsetsmyndanir í um 55 
m hæð yfir sjó sem tengjast jaðarstöðu jökuls í botni Eskifjarðar á preboreal-tíma, fyrir um 11.200 árum 
(Norðdahl og Einarsson, 2001). Í landslaginu birtast strandmyndanirnar sem hjallar eða stallar úr 
lagskiptu malar- og sandríku seti. Til dæmis standa raflínumöstur á sléttu yfirborði hjallans í 
hlíðarfætinum ofan innsta hluta þéttbýlisins. Hjallarnir eru víða sundurskornir af vatnsrofi og 

hugsanlega einnig fornum skriðuföllum. Þeir eru þú sjaldnast mjög efnismiklir nema helst í 
fjarðarbotninum umhverfis Eskifjarðarsel (3. og 5. mynd). Við Eskifjarðará sjást í ágætum sniðum að 
setlagauppbygging hjallanna einkennist í grófum dráttum af lagskiptu, siltríku fínefni neðst og 
lagskiptu sandríku malarseti ofar. Magnús Á. Sigurgeirsson (2000) lýsti einnig fínefnaríku lagskiptu seti, 

sem hann nefndi jökulleir, í sniði við farveg Bleiksár skammt neðan strandsetshjallanna ofan 

þéttbýlisins. Silt- og leirrík setlögin tilheyra strandsestmyndunum og endurspegla rólegt lóna- eða 
sjávarumhverfi við hærri sjávarstöðu undir lok síðasta jökulskeiðs áður en ár báru fram malarsetið og 

lögðu þar yfir. Engar líkur eru taldar á að útbreiðsla fínefnaríka setsins nái hærra upp í hlíðina en 

strandhjallarnir í um 55 m hæð yfir sjó. 

Aðrar áberandi setmyndanir tengdar fornum jökulstöðum eru ekki sjáanlegar í botni Eskifjarðar, sem 
bendir til þess að jökullinn hafi hörfað hratt úr botni fjarðarins án markverðra framrása eftir myndun 
strandhjallanna við Eskifjarðarsel. Jökulrákir sem skoðaðar voru í hlíðinni ofan þéttbýlisins höfðu allar 

stefnu í samræmi við jökulskrið út Eskifjörð.  

 
6. mynd. Hlíðin neðan Lambeyrardals ofan við miðhluta bæjarins lætur ekki mikið yfir sér og er að mestu 
þakin nokkurra metra þykkum jökulruðningi sem er vaxinn lyngi og kjarri. Lækir og ár hafa hreinsað set 
úr farvegum sínum, flutt það niður hlíðina og myndað aurkeilur í hlíðarfætinum sem hluti núverandi 

byggðar stendur á. Ljósm. Skafti Brynjólfsson, 24. júní 2024. 

 

Mörg berghlaup finnast á Austfjörðum en hingað til hefur lítið verið ritað um þau og nær ekkert um þau 

sem eru í nágrenni Eskifjarðar (Ólafur Jónsson, 1976). Að minnsta kosti nokkur framhlaup eru í 
fjalllendinu norðan og austan þéttbýlisins í Eskifirði. Nærtækust eru framhlaup í Hólmgerðisfjalli sem 

nær inn í Lambeyrardal og framhlaupið í Kolabotnum sem ysti hluti byggðarinnar stendur raunar á. 
Líklega tengist tilurð berghlaupanna í Eskifirði ákveðinni óreglu í jarðlagastaflanum, einkum súrum og 
mögulega ummynduðum berg- og gjóskulögum í jarðlagastaflanum umhverfis Selárdalseldstöðina. 

Mikilvægast fyrir myndun berghlaupanna er þó líklega rof jarðlagastaflans af völdum vatnsfalla og 

jökulíss og samspil þess við jarðlagahalla. Árni Hjartarson (1982) benti á að mikill meirihluti berghlaupa 
á Austfjörðum hefði fallið undan jarðlagahalla úr bröttum fjallshlíðum þar sem rof hefði verið mikið.  

Ummerki skriðufalla eru sérstaklega áberandi sunnan megin í Eskifirði undir snarbröttum 

klettahlíðum Hólmatinds. Þar er fjöldi gilja og farvega en neðan þeirra mikið um skriðurastir og stórar, 

áberandi aurkeilur sem líklega eru að mestu byggðar upp af framburði skriðufalla ofan úr giljunum. 

Norðan megin í firðinum eru ummerki skriðufalla alls ekki áberandi, nema helst undir bröttum hlíðum 
fyrir botni Lambeyrardals og í hlíðum Ófeigsfjalls þar sem fjöldi minni aurskriða hefur sýnilega fallið og 
myndað skriðuset og litlar keilur.   

3.3 Skriðusaga og skriðuaðstæður 

Ekki er ætlunin að fara ítarlega yfir skriðusögu Eskifjarðar hér þar sem ágætlega hefur verið gerð grein 
fyrir skriðufalla- og ofanflóðasögu á Austfjörðum fram til ársins 2002 í skýrslum Halldórs G. Péturssonar 
(1991, 1992, 1993, 2000, 2001) og sérstaklega fyrir Eskifjörð í skýrslu Kristínar Ágústsdóttur (2002). Hér 
er því einungis gefið yfirlit yfir helstu skriðuföll og aðstæður þeirra. Skriðuföll sem féllu á tímabilinu 

2001ӛ2025 eru skráð í Ofanflóðagagnagrunni Náttúrufræðistofnunar og Veðurstofu Íslands og má 

finna upplýsingar um þau þar. Skráning eldri hluta skriðusögunnar byggist á rituðum heimildum (1. 
viðauki). 

Skriðusagan sýnir að almennt er skriðufalla að vænta í Eskifirði í tengslum við miklar rigningar og 

asahlákur. Stórrigningar að sumri og hausti í vindáttum milli norðausturs og suðausturs eru algengasta 

orsök skriðufalla í Eskifirði. Asahlákur að vetri, þegar mikið rignir ofan í snjó, eru einnig vel þekkt orsök 
óljósar blöndu aur- og krapaflóða. Eiginlegar aurskriður eru þó í raun ekki algengar við þéttbýlið á 
Eskifirði. Líklega eru vatnsflóð eða miklir vatnavextir með tilheyrandi framburði í farvegum 

meginvatnsfallanna algengasta tegund ofanflóða í og við þéttbýlið. Einnig er algengt að einhverskonar 

blanda krapa-, aur- og vatnsflóða eigi sér stað þegar farvegir meginvatnsfallanna fjögurra sem renna 
um bæinn hafa ekki undan að bera fram setefni og krapa sem vatnsflaumurinn rífur með sér úr bökkum 
farveganna. Dæmi eru einnig um að setfyllur falli úr bökkum farveganna og geti þá tímabundið stíflað 

farvegina. Í slíkum tilfellum brestur stíflan yfirleitt með aurflóði niður viðkomandi farveg (Kristín 

Ágústsdóttir, 2002). Markverðasta hlaupið þar sem núverandi þéttbýli stendur er líklega Klofahlaupið í 
nóvember 1849 sem varð þremur manneskjum að bana og eyðilagði húsið Klofa sem stóð á aurkeilu 
milli  Grjótár og Hlíðarendaár. Heimildum ber ekki saman um hvort þar hafi verið um krapahlaup eða 

grjótskriðu í farvegi að ræða (Halldór G. Pétursson og Höskuldur Búi Jónsson, 2001a; Kristín 

Ágústsdóttir, 2002), en líklega um ógreinilega blöndu hvorutveggja verið að ræða. 

Athygli vekur að einungis tveir fornir ofanflóðaatburðir eru þekktir í Eskifirði, annars vegar árið 1805 

Ǹ=?9J N9LFKEQDD9 =QǷAD9?ǷAKL ź ӔKLƠJ@D9MHAӑ G?hins vegar Klofahlaupið árið 1849 (Kristín Ágústsdóttir, 
2002). Aðrir skráðir atburðir eru frá 20. og 21. öld. Gera má ráð fyrir að markverðir flóðaatburðir og 
aurskriður hafi verið mun fleiri á fyrri öldum en ekki ratað í ritaðar heimildir. Þetta skýrist líklega meðal 

annars af því að saga búsetu þar sem nú er þéttbýlt á Eskifirði nær aðeins um 200 ár aftur í tímann 
umhverfis Grjótá og að fram undir aldamótin 1900 var byggðin að mestu bundin við þrjár eyrar eða 

aurkeilur við Grjótá, Ljósá og Hlíðarendaá. Einnig hefur því verið velt upp að Eskfirðingar hafi ekki verið 
duglegir að skrá flóð og skriður nema þegar tjón hlaust af þeim (Kristín Ágústsdóttir, 2000, 2002). Rétt 
er þó að geta þess að fornar skriður hafa verið greindar í að minnsta kosti þremur jarðvegssniðum. 

Magnús Á. Sigurgeirsson (2000) greindi ummerki aurskriðu í náttúrulegu sniði við Bleiksá á milli 
öskulaganna frá Öskju 1875 og Veiðivötnum 1477. Sumarið 2021 könnuðu jarðfræðingar 
Náttúrufræðistofnunar og Veðurstofu Íslands náttúrleg jarðvegssnið í farvegi Ljósár. Þar voru tvö 

setlög túlkuð sem forsögulegar aurskriður, en aldur þeirra er óljós þótt  afstaða laganna í 

jarðlagasniðunum bendi til að þær séu báðar eldri en skriðan í sniðinu við Bleiksá og líklega meira en 
þúsund ára gamlar. 

Í Ofanflóðagagnagrunni Náttúrufræðistofnunar og Veðurstofu Íslands eru skráðir um 85 skriðu- og 
aurflóðaatburðir á tímabilinu 1849ӛ2026 í Eskifirði (1. viðauki). Í sumum skráningunum er um að ræða 

nokkrar aurskriður og í einstaka tilvikum jafnvel 10ӛ30 skriður. Heildarfjöldi skriðufalla á tímabilinu er 

því vel á annað hundrað. Flestar aurskriður síðustu 125 ár hafa fallið í bröttum farvegum Hólmatinds 

og oftar en ekki skemmt eða lokað veginum um Hólmaströnd og inn að Eskifjarðarseli. Í gegnum tíðina 
hafa farvegir meginvatnsfallanna í hlíðinni ofan þéttbýlisins verið hættulegastir með tilliti til aurskriða 
og aurflóða í þéttbýlinu. Aðeins 14 aurskriður sem skráðar eru í ofanflóðagagnagrunninn eru staðsettar 

utan farvega vatnsfallanna og því hefur mikill meirihluti skráðra atburða átt sér stað innan farveganna. 
Landmótun og jarðfræðileg ummerki sýna glöggt að aurskriður eru einnig tíðar í bröttum hlíðum 
fjallanna umhverfis Ófeigsdal og Lambeyrardal, en þær eru flestar smáar og hafa engin áhrif neðar í 
hlíðinni ofan byggðarinnar.   

Andspænis þéttbýlinu, í hlíðum Hólmatinds og áfram inn eftir hlíðinni í sunnanverðum Eskifirði, eru 

miklar aurkeilur, skriðurastir og farvegir sem vitna til um mun meiri skriðuvirkni en umhverfis þéttbýlið 
í norðanverðum firðinum. Grjóthrun og skriðuföll eru þar nokkuð algeng, eins og skráningar í 
ofanflóðagagnagrunninn sýna. Oft hafa aurskriður náð niður á þjóðveginn og stundum alla leið niður í 
sjó með tilheyrandi röskun á umferð. Í gegnum tíðina hafa aurskriður einnig valdið talsverðum 

skemmdum á Hólmaströnd, einkum á túnum og beitilöndum býla sem þar voru í byggð, auk vega og 

raflína (Ofanflóðagagnagrunnur). Mikil skriðuföll urðu úr Hólmatindi árin 1999 og 2001 í tengslum við 
úrhellisrigningar. Að minnsta kosti tíu stórar skriður féllu niður á þjóðveginn og um helmingur þeirra 
náði niður í sjó. Auk þess féll fjöldi smærri aurskriða sem ekki höfðu sérstök áhrif önnur en 

gróðurskemmdir (Halldór G. Pétursson og Hafdís Eygló Jónsdóttir, 2000; Halldór G. Pétursson, 2001). 

Einn stærsti atburðurinn í skriðusögu Eskifjarðar varð í desember árið 2020 þegar uppsöfnuð úrkoma 

yfir nokkurra daga tímabil mældist um 500 mm í þéttbýlinu. Snjóeftirlitsmenn Veðurstofu Íslands sáu 
vel í athugunarferðum sínum að úrkoman var markvert meiri uppi á brún Lambeyrardals og skammt 

utan við bæinn. Mat manna á Eskifirði, líkt og á Seyðisfirði, var að það hafi verið til mikilla bóta að 

úrkoman féll að mestu leyti sem snjór ofan 400 m hæðar og því varð afrennsli úr dölum og fjöllum lítið 
sem ekkert (Sævar Guðjónsson, munnlegar upplýsingar, 25. júní 2024). Nokkrar litlar skriður féllu við 
þéttbýlið, einkum í brekkum ofan Kolabotna, en um 3 km utan þorpsins ofan Högnastaða féll nokkuð 

stór aurskriða. Alvarlegast var þó þegar þykkur setbunki tók að hreyfast í hlíðinni ofan ysta hluta 

byggðarinnar. Sprungur mynduðust á yfirborði og hreyfingar bentu til þess að stór setbunki gæti 
hugsanlega hlaupið fram og, miðað við aðstæður á þeirri stundu, valdið miklu tjóni á mannvirkjum. 
Þetta skapaði mikla óvissu um öryggi fólks og mannvirkja og því var gripið til umfangsmikilla rýminga 

á Eskifirði. Þessi atburður varð kveikjan að könnun á lausum jarðlögum og ítarlegri 

jarðgrunnskortlagningu í Eskifirði sem fjallað eru um í þessari skýrslu. 

3.4 Veðurfar og skriðuföll 

Langoftast orsakast skriðuföll á Íslandi af þrenns konar veðuraðstæðum, þ.e. mjög ákafri rigningu á 
skömmum tíma, eða innan við einum sólarhring, ákafri rigningu í nokkra sólarhringa sem leiðir til 
mikillar uppsafnaðrar úrkomu, eða asahláku sem ýmist tengist rigningu og hlýindum eða hlýju, sólríku 

og hvössu veðri (Halldór G. Pétursson, 2001; Halldór G. Pétursson og Þorsteinn Sæmundsson, 2005). Á 
Austfjörðum geta skriðuföll og flóð orðið á öllum árstímum og tengst bæði mjög ákafri úrkomu á 

skömmum tíma, langvarandi ákafri rigningu og eða leysingum (Halldór G. Pétursson og Þorsteinn 
Sæmundsson, 2005).  

Ágætlega hefur verið gerð grein fyrir vatna- og veðurfari sem tengist skriðuföllum og flóðum við 

Eskifjörð í fyrri skýrslum og því er ekki ætlunin að endurtaka þær lýsingar hér. Jón Gunnar Egilsson 
(1990) fjallaði fyrst um veðuraðdraganda flóða í ám og lækjum í og við þéttbýlið. Kristín Ágústsdóttir 
(2002) gerði síðan grein fyrir veðuraðdraganda helstu ofanflóða fram til ársins 2001. Ljóst þykir að flóð 

í ám og lækjum tengjast fremur mjög áköfum rigningum yfir skamman tíma, eða 1ӛ3 sólarhringa, en 

leysingum eða langvarandi rigningum. Hið sama virðist eiga við um skriðuföll í bröttum giljum og 
farvegum Hólmatinds, en skriðuhrinur þar árin 1999 og 2001 urðu þegar meðalúrkoma á klukkustund 
var nærri 8ӛ10 mm í um 10 klst. (Halldór G. Pétursson, 1999, 2001; Kristín Ágústsdóttir 2002; Esther 
Hlíðar Jenssen og Thomas Sönser, 2002).  

Hreyfingar á þykka setbunkanum neðan Kolabotna, líkt og í desember 2020, og skriðuföll norðan 

megin fjarðarins í hlíðum sem eru heldur hallaminni en hlíðar Hólmatinds virðast frekar eiga sér stað 
þegar uppsöfnuð úrkoma verður mjög mikil yfir nokkurra daga tímabil. Til dæmis var uppsöfnuð 
úrkoma um 300 mm á fjórum sólarhringum fyrir skriðuföllin á Svínaskála árið 1935 (Jóhannesson, 
2000; Kristín Ágústsdóttir, 2002). Enn fremur var uppsöfnuð úrkoma á Eskifirði orðin um 500 mm á um 

fimm sólarhringum þegar sprungur tóku að myndast og þykki setbunkinn neðan Kolabotna tók að 
hnikast til. Þá féllu einnig skriður ofan Engjabakka utan þéttbýlisins í desember 2020. Svipaðar 

aðstæður voru á Seyðisfirði í desemberveðrinu 2020 þegar þykkur setbunki í Neðri Botnum tók að 

hnikast til og stærstu skriðuföllin, sem tengdust hreyfingum og sprungumyndun á margra metra dýpi 
í setbunkanum, urðu eftir 4ӛ5 sólarhringa þegar mörg hundruð millimetrar úrkomu höfðu fallið. Rétt 
er að árétta að í þessu tiltekna desemberveðri féll úrkoman að mestu sem snjór ofan 400ӛ500 m hæðar 
allan tímann og var afrennsli því mun minna úr fjöllunum en ella hefði getað orðið.   

4 AÐFERÐIR OG GÖGN 

Vinna við jarðgrunnskönnun og kortlagningu í Eskifirði hófst árið 2021 í kjölfar skriðufalla og hreyfinga 
á lausum jarðlögum ofan og utan þéttbýlisins í desember 2020. Í fyrstu var unnið að grófri kortlagningu 
með fjarkönnun loftmynda og samantekt eldri skýrslna og greinargerða. Sumarið 2021 unnu 

Veðurstofa Íslands, Náttúrufræðistofnun og sjálfstætt starfandi jarðfræðingar saman að könnun og 
skráningu á gerð og eiginleikum jarðgrunnsins á afmörkuðu svæði þar sem sprungumyndun og 
hreyfingar áttu sér stað ofan ytri hluta bæjarins. Í sömu vettvangsferð hóf Náttúrufræðistofnun 
jarðgrunnskortlagningu á svæðinu. Úrvinnsla gagna sem aflað var sumarið 2021 var komin ágætlega 

af stað veturinn 2021ӛ2022 þegar hlé var gert á vinnunni vegna forgangsröðunar verkefna. 

Vinna við verkefnið hófst aftur af fullum krafti árið 2024. Um veturinn var unnið að forkortlagningu 
svæðisins byggðri á túlkun loftmynda og hæðarlíkana. Í júní 2024 var síðan unnið á vettvangi í fjóra 

daga við jarðgrunnskortlagningu svæðisins í mjög hárri upplausn (1:5.000). Um 20 árum fyrr hafði 
staðháttum og jarðgrunni svæðisins verið lýst og þeir kortlagðir í grófum dráttum, sem nýttist vel við 

skipulag og úrvinnslu núverandi kortlagningar (Árni Hjartarson o.fl., 1981; Jensen og Sönser, 2002). Við 

kortlagninguna var megináhersla lögð á könnun hlíðarinnar frá hlíðarrótum við þéttbýlið og upp á 

hjallabrúnina efst í hlíðinni neðan Harðskafa, Ófeigsdals og brúnar Lambeyrardals ásamt Kolabotnum. 
Við vettvangsvinnu var sérstaklega leitað eftir ummerkjum skriðufalla og hvers konar ummerkjum sem 

tengst gætu hreyfingum yfirborðssetlaga. Setlög og landform voru greind og skráð eftir gerð og 

uppruna. Jafnframt var, eftir því sem kostur var, lagt mat á þykkt og stöðugleika þeirra út frá 

náttúrulegum jarðlagasniðum í farvegum og skriðusárum.  

Garmin GPS-handtæki var notað til að staðsetja mikilvægar jarðmyndanir og jarðlagasnið. Ofan við 
stallinn og brún Lambeyrardals var minni áhersla lögð á vettvangsathuganir og má segja að 

kortlagningin ofan brekkubrúnarinnar eða stallsins byggist þar til jafns á fjarkönnun og 

vettvangsathugunum. Hnitun og gerð jarðgrunnskortanna fór að mestu fram í landupplýsingaforritinu 

ArcMap. Við gerð og túlkun kortagagnanna var, auk vettvangsgagna, stuðst við ArcticDem-

hæðarlíkanið, gervitunglamyndir, drónamyndir, gögn frá OpenStreetMap og IS50-kortagögn. 

Kortlagningarsvæðið nær út fyrir þéttbýlið bæði til austurs og vesturs og upp á vatnaskil norðan 

fjarðarins. Jarðgrunnskortið var birt í kortavefsjá Náttúrufræðistofnunar í lok árs 2024. 
Meginniðurstöðum kortlagningarinnar varðandi landmótun, setmyndanir og tengsl 
jarðgrunnsaðstæðna og skriðufalla á svæðinu er lýst nánar í eftirfarandi köflum. 

Við ítarlega jarðgrunnskortlagningu á skriðufallasvæðum, eins og hér um ræðir, er sérstök áhersla lögð 

á greiningu landforma sem tengjast skriðuföllum, t.d. skriðuöra, skriðurasta og skriðuhryggja, 
skriðukeilna, aurkeilna, sprungna í lausefnum, farvega og staksteina sem eru skilgreindir út frá 

flutningsmáta. Slík landform eru mikilvæg fyrir skilning á sögu skriðufalla tiltekinna svæða og ná oft 
yfir mun lengri tímabil en ritaðar heimildir um skriðuföll. Kortlagning þeirra getur því hjálpað til  við mat 

á umfangi og tíðni fornra skriðufalla umfram það sem heimildir gefa til kynna (Rubensdotter o.fl., 

2016). 

Enginn formlegur staðall er til fyrir tákn og útlit jarðfræðikorta á Íslandi og mótast framsetning þeirra 
því að mestu af verklagi stofnana og sérfræðinga hverju sinni. Á Náttúrufræðistofnun stendur yfir vinna 

við þróun staðals fyrir jarðgrunnskortlagningu stofnunarinnar. Þar er byggt á útliti og stíl eldri korta 

Náttúrufræðistofnunar ásamt jarðgrunnskortastöðlum Orkustofnunar og síðar ÍSOR (kortastaðlar 
ÍSOR; Þorsteinn Sæmundsson og Halldór G. Pétursson, 2005). Þá er einnig horft til  aðferðafræði, 
verklags og kortastaðals norsku jarðfræðistofnunarinnar NGU sem hefur mikla reynslu af gerð 
jarðgrunnskorta á skriðufallasvæðum (Lisa o.fl., 2022; Rubensdotter o.fl., 2016; Hansen o.fl. 2015).  

5 JARÐGRUNNSKORTLAGNING OFAN ESKIFJARÐAR 

Jarðgrunnskortlagningu ofan þéttbýlisins í Eskifirði lauk haustið 2024 og var kortið birt í kortasjá 
verkefnisins í desember sama ár (2. viðauki). Hér á eftir er gerð nánari grein fyrir landmótunarferlum, 
setgerðum og landformum svæðisins. Lýsingarnar eru ítarefni sem ætlað er að skýra kortlagninguna, 

auka gildi kortsins og auðvelda öðrum að nýta niðurstöðu hennar.  

Til einföldunar er lýsingum og niðurstöðum jarðgrunnskortlagningar ofan Eskifjarðar skipt í þrjá kafla. 
Innsta svæðið er vestan Grjótár og nær frá Norðfjarðargöngum austur að Grjótá. Miðsvæðið er 
Lambeyrardalur og hlíðin milli Grjótár og Ljósár. Ysta svæðið er Kolabotnar ásamt hlíðinni þar ofan og 

utan við og nær það út að Mjóeyri. Í undirköflunum er gerð ítarleg grein fyrir setmyndunum og 

landmótun hvers svæðis fyrir sig og niðurstöður kortlagningarinnar settar í samhengi við 
skriðuaðstæður. Í kafla 5.4 er jarðgrunni Eskifjarðar lýst í heild sinni og setmyndanir svæðisins settar í 

samhengi við landmótunarferla frá síðjökultíma. Í niðurstöðukaflanum (7. kafli) eru meginniðurstöður 
jarðgrunnskortlagningarinnar dregnar saman og fjallað um hvernig jarðgrunnsaðstæður tengjast 

hugsanlegri skriðuhættu á Eskifirði. 

5.1 Vestan við Grjótá 

Fjarðarbotninn umhverfis Eskifjarðará er þakinn árseti sem víða er hulið jarðvegi og gróðri nema í 
virkasta hluta núverandi farvegar árinnar. Ummerki skriðufalla eru ekki sjáanleg á flatlendinu neðan 

hlíðarfótarins, en mannvirki og jarðrask koma að mestu í veg fyrir nákvæma yfirborðskortlagningu 

landforma og setgerða á svæðinu. Í hlíðarfætinum má þó greina umfangsmikla aurkeilu sem Bleiksá 

hefur byggt upp með setburði í vatnavöxtum og skriðuföllum í gegnum tíðina. Efni aurkeilunnar hefur 
áin sótt í grófan jökulruðning umhverfis árfarveginn upp eftir hlíðinni og allt upp í mynni Ólafsdals. 
Önnur minni og síður greinileg aurkeila er við innstu hús þéttbýlisins þar sem nokkrir litlir farvegir 

koma saman í hlíðarfætinum, en lækjunum hefur nú verið veitt um manngerðan skurð frá 

mannvirkjunum. Aurkeilurnar hafa byggst upp við framburð vatnsfallanna í vatnavöxtum og litlum 
skriðuföllum (7. mynd). Svæðið í rótum hlíðarinnar er nokkuð raskað vegna mannvirkjagerðar og sjást 

þar ekki sérstök ummerki skriðufalla utan aurkeilanna. Erfitt  er að leggja mat á virkni aurkeilanna eða 
umfang skriðu- og flóðaatburða í gegnum tíðina með yfirborðskortlagningu einni saman.  

https://kort.gis.is/mapview/?app=natt&l=is&c=-1557611,9628112&z=7.3&ls=14991,17898,17903,17927,17913,17914,17915,17901,17912,17916,17900,17910,17906,17908,17895,17904,17902,17859,17896,17894,17905,17911,17917,17936,17942,17943,17931,17937,17945,18199,17930,17932,17922,17933,17934,17929,17928,17940,17938,17939,17941,17944,17947,17946,17857,17948,17923,17935,17858,17899,17909,17897,15349&op=17898_1,17903_1,17927_1,17913_1,17914_1,17915_1,17901_1,17912_1,17916_1,17900_1,17910_1,17906_1,17908_1,17895_1,17904_1,17902_1,17859_1,17896_1,17894_1,17905_1,17911_1,17917_1,17936_1,17942_1,17943_1,17931_1,17937_1,17945_1,18199_1,17930_1,17932_1,17922_1,17933_1,17934_1,17929_1,17928_1,17940_1,17938_1,17939_1,17941_1,17944_1,17947_1,17946_1,17857_1,17948_1,17923_1,17935_1,17858_1,17899_1,17909_1,17897_1,15349_1&eg=14985,17887

7. mynd. Farvegir innan Grjótár eru víðast hvar mjög grónir og sýnilega langt síðan aurskriður eða mikil 
aurburður í vatnavöxtum fóru um farvegina ofan innsta hluta þéttbýlisins. Ljósm. Skafti Brynjólfsson, 24. 

júní 2024. 

Neðst í hlíðinni umhverfis Bleiksá, í um 50 m hæð yfir sjó, er áberandi sethjalli (7. mynd) sem af yfirborði 

hans að dæma samanstendur af möl og sandi. Hjallinn hefur myndast við upphleðslu árframburðar við 
sjávarborð sem stóð um 50 m hærra en í dag, í nágrenni jökuljaðars sem hörfaði inn eftir Eskifirði undir 

lok síðasta jökulskeiðs. Afstaða og hæð strandmyndana í Eskifirði samsvara öðrum strandmyndunum 

og fjörumörkum á Suðausturlandi en myndun þeirra tengist hærri sjávarstöðu og framrás jökla á 

preboreal-tíma fyrir um 11.200 árum (Norðdahl og Hjort, 1995; Norðdahl og Einarsson, 2001). 

Landformið endurspeglar því forn fjörumörk í Eskifirði og mikinn setframburð jökulvatnsfalla skammt 
framan við jökuljaðar. Landformin má rekja inn í fjarðarbotninn auk þess sem sand- og malarhjallar 

umhverfis Eskifjarðarsel tilheyra sömu strandmyndun. Leifar strandhjallans má finna út eftir 
hlíðarfætinum sunnan megin í firðinum, þótt ummerkin þar séu ógreinileg. Árni Hjartarson og félagar 
(2002) höfðu áður lýst strandhjallanum umhverfis botn Eskifjarðar. Líklega hafa hús síðar verið reist á 

hjallanum utar í þéttbýlinu eða efnið úr honum nýtt til annarrar mannvirkjagerðar. Sethjallinn er 

nokkuð efnismikill ofan innstu og efstu húsa Eskifjarðar. Hinsvegar hallar honum lítið og virðist hann 
að mestu samanstanda af grófu, skoluðu malarseti. Talið er afar ólíklegt að úr honum geti hlaupið 
efnismiklar setfyllur eða skriðuföll. Sethjallinn er þó víða sundurskorinn af lækjum ofan úr hlíðinni sem 
hafa rofið skörð og farvegi í gegnum hann og borið efni úr honum niður á undirlendið. Ekki sjást nýleg 

ummerki um slíkt rof og líklegt er að rofvirkni hafi verið mest skömmu eftir myndun hjallans þegar 
lækirnir voru að finna sér leið til sjávar. Þó er mögulegt að lækir geti breytt um farveg í vatnavöxtum og 

borið efni úr hjallanum niður að byggðinni, en slíkt yrði þó ólíklega til mikilla vandræða (8. mynd).  

8. mynd. Innan Bleiksár ofan innsta hluta þéttbýlisins eru margir litlir vel grónir og líklega fornir skriðu- 
og vatnsfarvegir. Á miðri mynd sést lítið skriðuör í lækjarfarvegi sem hefur hreinsað jökulruðning ofan af 

jökulrákuðum klöppum með skriðstefnu út fjörðinn. Neðst í hlíðinni eru strandhjallar í um 50 m hæð yfir 
sjó, bláir af lúpínu og sundurskornir af fornum farvegum. Ljósm. Skafti Brynjólfsson, 24. júní 2024. 

Að öðru leyti eru bæði setmyndanir og landmótun í hlíðinni nokkuð einsleit neðan stallsins sem er í um 
400 m hæð ofan innsta hluta byggðarinnar (9. mynd). Grófur jökulruðningur, ríkur af hnullungum og 

grettistökum, hylur berggrunn hlíðarinnar að miklu leyti en hraunlög standa sums staðar upp úr 

sethulunni sem lágir klettastallar og hnausar.  

Frostveðrun brýtur hraunlögin niður og losar úr þeim stöku grjót sem hrinur niður hlíðina, en ógreinileg 

ummerki benda til að slík grjóthrun nái aðeins skammt niður. Fjöldi lítilla vatnsfarvega er í hlíðinni. 
Lækir renna um suma þeirra að jafnaði en aðrir eru einungis virkir í leysingum og vætutíð. Í mörgum 

farveganna liggur urð og grjót sem tengist vatnavöxtum og minniháttar skriðuföllum niður eftir 
farvegunum, en flest slík ummerki eru vel gróin og virðast því nokkuð gömul. Berggrunnur er í botni 
flestra farveganna og sést af því að þykkt jökulruðningsins er minni en 2 metrar í hlíðinni. Líta ber á 

kortlagða farvegi í hlíðinni sem skriðufarvegi, en jafnframt hafa í huga að virkni þeirra virðist lítil og 

ummerkin að mestu forn.  

9. mynd. Hlíðin innan Bleiksár er fremur einsleit og vel gróin kjarri og lyngi sem byrgir sýn á þunnan 
jökulruðning, lítil skriðuör og ummerki grjóthruns sem sjást þegar gengið er um hlíðina. Ljósm. Karl 

Stefánsson, 24. júní 2024. 

Jökulrákir sáust á stöku klöppum þar sem set hafði hreinsast ofan af hraunbrúnum og við farvegi. 

Stefna jökulrákanna á þessum slóðum var út fjörðinn, eins og vænta mátti miðað við skriðstefnu 
meginjökulsins (8. mynd). Annars er erfitt að fara um hlíðina vegna þétts lággróðurs, kjarrs og 

birkibrúska, en jarðvegur virðist hvergi þykkur né hylja annað en lítil og afmörkuð svæði (9. mynd). 

Vegna þéttleika gróðursins er einnig erfitt að greina smáatriði landmótunar, svo sem ummerki 

grjóthruns eða lítilla aurskriða sem þó virðast víða hafa átt upptök í eða undir hraunbrúnum. Í flestum 

tilfellum virðast slíkar skriður hafa stöðvast aftur í hlíðinni án þess að valda nokkrum usla eða vekja 
sérstaka athygli. Ummerkin voru óljós og því voru aðeins sett tákn fyrir nokkrar slíkar óljósar aurskriður 

á jarðgrunnskortið. Þau tákn, ásamt fjölda farvega í hlíðinni, gefa þó skýrt til kynna að fremur efnislitlar 
og mjóar aurskriður, sem eru oftast bundnar við farvegina, hafi oft fallið í gegnum tíðina og geti einnig 
fallið þar í framtíðinni (10. mynd). 

 



 
 

Jarðgrunnskortlagning og skriðuföll við Eskifjarðarkaupstað 

20 

10. mynd. Staðið í skriðuöri lítillar skriðu sem stöðvaðist efst á stallinum í um 400 m hæð ofan innsta hluta 
þéttbýlisins á Eskifirði. Ofan stallsins í um 400 m hæð eru ummerki um nokkur jarðföll og litlar skriður, en 

engin merki þess að þær hafi náð fram af stallinum ofan byggðarinnar. Ljósm. Skafti Brynjólfsson, 24. júní 
2024. 

Uppi á stallinum er jökulruðningurinn þykkari og sumstaðar hulinn jarðvegi sem yfirleitt er minna en 1 
m þykkur. Ekki var hægt að mæla setþykktina á stallinum, en í farvegum (11. mynd) má sjá að 

heildarþykkt setsins er víða 3ӛ4 m og á köflum allt að 6 m.  

Landhallinn á stallinum er almennt lítill og líklega ekki nægur til að valda upptökum stórra skriðufalla, 
þótt  þar sjáist ummerki um jarðföll og skriðurör. Engin merki eru hins vegar um skriður sem hafa 

hlaupið langt (10. mynd). Jaðargarðar og tunga úr 4ӛ5 m þykkum jökulruðningi liggja frá mynni 
Ófeigsdals niður að Bleiksárfossi. Þetta er túlkað sem ummerki um daljökul sem skreið úr Ófeigsdal og 

áleiðis niður hlíðina.  

11. mynd. Bleiksá hefur hreinsað talsvert magn jökulruðnings úr farvegi sínum og byggt myndarlega 
aurkeilu frá hlíðarfæti niður að sjó, þar sem Eskifjarðarkirkja og fleiri mannvirki standa. Ljósm. Karl 

Stefánsson, 24. júní 2024. 

Svæðið ofan stallsins í um 400 m hæð var að mestu kortlagt með fjarkönnun loftmynda. Ekki er lögð 

mikil áhersla á lýsingu þess hér, því svæðið er ekki talið skipta miklu máli með tilliti til skriðufalla sem 
geta ógnað byggð á Eskifirði. Ofan stallsins rís Harðskafi og neðan við skarpa fjallsbrún er brött, 

skriðurunnin brekka niður að stallinum. Smáskriður og frostveðrunarset, sem ýmist hefur skriðið eða 
hrunið niður brekkuna, eru áberandi og voru kortlögð sem skriðuset og grjóthrunssvæði. Klettabelti 

eru víða áberandi efst í brekkunni og talsvert grjóthrun hefur orðið þaðan niður í brekkuna. Staksteinar 
voru einnig kortlagðir á stallinum. Margir þeirra lágu ofan á gróðri og höfðu því borist þangað 

tiltölulega nýlega. Þeir eru túlkaðir sem snjóflóðagrjót enda er úthlaup þeirra frá brekkubrún meira en 

flestra hnullunga sem borist hafa með grjóthruni og safnast að mestu fyrir í hlíðarfætinum (12. mynd). 
Þessi túlkun samræmist vel þekktri sögu snjóflóða í Eskifirði, en snjóflóð eru nokkuð algeng úr brún 
Harðskafa og niður á stallinn (Hættumatsnefnd Fjarðabyggðar, 2002).  

12. mynd. Horft upp í skriðurunna brekkuna neðan Harðskafa. Klettabelti eru áberandi efst upp undir 
brekkubrúninni. Staksteinar í forgrunni hafa safnast í hlíðarfótinn við skrið og grjóthrun, en steinar sem 

liggja ofan á jarðvegi og gróðri í forgrunni, lengra frá hlíðinni, hafa líklega borist þangað með snjóflóðum. 
Ljósm. Skafti Brynjólfsson, 24. júní 2024. 

Vestan við Ófeigsdal er nokkuð greinilegur og afmarkaður setbunki eða hlass sem er víða um og yfir 
10 m þykkur. Setbunkinn var kortlagður sem framhlaupsurð en þarfnast nánari skoðunar til að 

staðfesta uppruna hlassins og kanna hvort merki séu um nýlegar hreyfingar á urðinni. Hvernig sem því 

líður eru engar líkur taldar á að hugsanlegur óstöðugleiki innan framhlaupsurðarinnar geti valdið 

vandræðum í byggð. Fjallshlíðar fyrir botni Ófeigsdals og utan í Ófeigsfjalli einkennast af skriðuseti 

neðan klettabelta sem eru efst í hlíðunum. Ummerki lítilla skriðufalla og grjóthruns eru víða greinileg 
en eru ekki tekin til sérstakrar umfjöllunar í þessari skýrslu þar sem engar líkur eru taldar á að slík 

skriðuföll nái niður fyrir stallinn í miðri hlíðinni.  

5.2 Lambeyrardalur og svæðið milli Grjótár og Kolabotna 

Hlíðarnar innst í botni Lambeyrardals eru þaktar skriðu- og frostveðrunarseti sem myndast við veðrun, 

hrun og skrið úr hraunlögum og eldri setlögum efst í fjallshlíðunum fyrir botni dalsins. Talsverð 

ummerki eru þar um litlar og jafnvel meðalstórar aurskriður og grjóthrun. Engin hætta stafar þó af 
þeim fyrir byggðina á Eskifirði þar sem undirlendi er mikið í Lambeyrardal og því var ekki lögð sérstök 

áhersla á kortlagningu þessara ummerkja efst í dalnum. Ofarlega í Lambeyrardal er nokkuð um smærri 
lækjarfarvegi en langflestir þeirra sameinast meginfarvegum Grjótár, Lambeyrarár og Ljósár. Árnar og 

aðrir lækir eiga upptök sin í rótum hlíðanna fyrir botni Lambeyrardals og í lindum í dalnum. Botn 
Lambeyrardals er þakinn nokkurra metra þykkum, grófum jökulruðningi. Jaðarrásir voru kortlagðar 
austan til í dalnum. Rásirnar eru fornir farvegir bræðsluvatns sem rann með jökuljaðri í dalnum. Þær 
eru grafnar í gegnum að minnsta kosti 2ӛ5 m þykkan jökulruðning og gefa því ágæta mynd af 
setþykktinni austan- og ofan til í Lambeyrardal.  

13. mynd. Í farvegum vatnsfallanna í Lambeyrardal sést að þykkur jökulruðningur liggur neðst í 
Lambeyrardal og fram yfir brún dalsins niður í hlíðina ofan miðhluta þéttbýlisins. Ljósm. Skafti 

Brynjólfsson, 25. júní 2024. 

Þykk jökulruðningstunga liggur yfir brún Lambeyrardals og niður á einskonar stall í um 150 m hæð yfir 

sjó í hlíðinni ofan miðhluta þéttbýlisins (13. mynd). Samfelldur, en á köflum óljós, jaðargarður er 
rekjanlegur meðfram jökulruðningstungunni frá Ófeigsfjalli við vesturmynni Lambeyradals og langa 

leið niður hlíðina ofan byggðarinnar. Jaðarstaða þessa forna daljökuls er óljósari austan megin í 

Lambeyrardal. Þar eru kortlagðir ýmist jaðargarðar, ummerki um jaðarstöðu eða óskilgreindir 

sethryggir. Landformin benda sterklega til þess að daljökull hafi um tíma nær fyllt botn Lambeyrardals 

og skriðið niður undir núverandi byggð á Eskifirði neðan dalsins. 






















































